
Fasnacht 2006 
  
Mozart wehr di!  
 
Dr Sumpfmarsch us dr Alk-Aida 
 
Bordeaux, Beaujolais premier cru,  
Chardonnay, Mont-sur-Rolle,  
Château–Neuf du Pape, Gris de Gris, 
Santenay, Côtes du Rhône . . .  
 
Frölein es Dreierli, nei grad es Haubeli ! 
Darf ig vom Chüele gäh? 
Ä – ä: has lieber tämperiert. 
Zum Wohl! 
 
Ds Liedli vor Ratte 
 
Dür ds Schtadtbechli uuf 
Dür ds Schtadtbechli ab 
Da schwümme Tourischteli 
Wär tröchnet se n'aa-ab ? 
 
D’ Bremer Schtadtmusik 
(Melodie: Sumpfmarsch) 
 
Ja mir, d’ Bremer Schtadtmusik  
bringes chnüppeldick 
Wenn die Musik chunnt denn wird’s lutt 
und fidel und geit's rund 
 
Ja mir, si d’Bremer Schtadtmusik 
u we dr Mönsch nid wär 
gieng's is allne guet und mir hätte 
dr Plousch schtatt e re Wuet 
 
I bi dr Güggel, iii mache gärn kikeriii  
und o we's nid muess sii mache n'ii 
kikerikikerikikeriki! Ja mir . . . 
 
I bi dr Hanns von Thann 
ha tannegi Hose n'ann  
und mit mim Hammer houe n‘i tou 
- genau wo's häre söu! Ja mir . . .  
 
I bi d Ratte vor Matte, i   
bi scho fasch versoffe gsi 
jitz aber bini da -  ja-ja  
Uchrutt verdirbt haut nid! Ja mir  . . . 
 
Ja, und ou mir, am Bär  
mache si ds Läbe schwär  
mi Läbesruum isch glii läär 
und ir Schtadt -  isch gäng es ewigs Gchäär!  
Ja mir  . . . 

SBB-Grau‘n-Ding 
 
Das isch ds Lied, wo dr SBB dr Zug total abgfahre 
n’isch will dr Schtrom nümm isch cho 
und dr Weibel, dä schteit im Räge da . . . 
und tuet warte 
 
Und dr Pfuus hett’s ne n’abgschtellt, und zwe Chefs 
luege n’am Outomat, öb nid dert doch no meh 
usechömm als dä Notschtrom, 
wo si ou scho verbruucht hei 
 
Und dr Bahnhofvorschtand telefoniert, 
d Mütze hanget ar Wand 
und im Wartsaal ischs heiss, sitzt e Ma, 
wone Schtumpe roucht, und das - gäbs hütt ou nümm 
 
Mängisch lüttet e Glogge 
n‘und en Arbeiter mit schwarze Händ 
isch ganz bleiche, är weiss ganz genau,  
dass är glii scho ohni Job vorem Schopf schteit 
 
Und dr Bahnhofvorschtand leit d Mütze n’aa, 
s fahrt ke Schnällzug verbi, alli warte no gäng, 
währenddäm dass dr Weibel scho dr Huet  
gäng no nid nimmt  -  itz äbe doch nimmt 
 
Und bim Fahrplan hetts agschtellt, und zwe Chefs 
luege n’am Outomat, öb nid dert doch no meh 
usechömm als die Aaschlüss, wo scho vorhär 
nid klappt hei 
 
Nid nume dr Bahnhofvorschtand telefoniert,  
ds ganze Land hetts probiert und hett kommuniziert, 
und dr Weibel sinniert, was ächt  -  
“Mehr Zug für die Schweiz” heisst 
 
Und bir SBB sitze di einte eso, dass sie das, 
wo muess cho –  eifach nid wei gseh cho 
und sie luege ganz aagschträngt i die Richtig, wo 
ke Zug fahrt . . . 
 
Und ou wenn itz ke Rouch meh zum Waggon 
us quillt, blibt gäng no z’vil Dunscht, wo dr 
Dänkvorgang killt . . . und drumm geit das Schystem 
halt vo Zitt zu Zitt tilt . . . ;-(( 
 
 



 
Pfannehouer 
 
Mal machi ds Trudi, mal dr Choch 
Fassade wächsle bringts halt doch! 
Im Chärn machts leider gar nüüt us 
Genaugliich wie bim Bundeshuus 
Gäg unde leidets nahtinah 
Ufem Gring gitts gäng meh Patina 
  
Gwüssi Farbe hei bim Bund ke Brot 
Itz isch nid emau meh ds Chupfer rot 
Nenei, die Farb isch gar nid küehn: 
Die Kupple roschtet nume grüen 
 
Ig fahre Bahn im Simmetal 
U d Aaschlüss si kataschtrophal  
I mah nid ab em Weibel flueche 
Dä muess mit sächzgi no dr Aaschluss sueche 
Wett dä i d Fahrplanforschig flüchte, 
De wäri doch für ds Rosezüchte 
 
Die Mäldig isch in aller Mund: 
Dr Baldachin bim Bahnhof chunnt! 
Die letschti Ischprach wird glii kippe 
- und alles wäg dr Vogelgrippe 
Dass du Blache über d Hüehner schmeissisch 
Isch logisch, wenn du Zeltner heissisch 
 
Mit mine Löhnli vo de letschte Jahre 
Chönnt ig dr Schtadt viu Gäut erschpare: 
Als Sekretär vom KV chönnt i läbe 
- u Schtapi miech i so - drnäbe ! 
 
Schiints heigs  itz Koks in St. Moritz 
Und ds Stadion wärd zum Gunter-Sachs-Sohn-Sitz 
Der Wätterpricht uns melden tut: 
St. Moritz viel Schnee und Pulver gut 
 
D Regulalec u dr Grafferytz 
luege nach dr Wahl i d Schnitz 
"Weisch du, wär wän warum hett welle ?” 
"Nei. Am beschte tüe mer no mal zelle !" 
5 statt 7 isch es gschpässigs Gwächs 
Emal gitts 19, emal gitts 6 
 
Ei Underschiid isch akkurat 
Zwüschemne Lugihung und emne Bundesrat 
Dr eint, dä wird, s’isch liecht z‘bezüge, 
Bim Lüge nie uf d Schnure flüge.  
Dr Christoph, dä hett d Asylante 
Bedarfswiis uf dr höche Kante 
 
Bi där Casablanca-Putzmanie 
fallt mir dr Humphrey Bogart ii 
Dä und Suberkeit – wi cha me nume ? 
Schlotet, suuft und flügt desume 
Das hett sicher nid am Wasserfalle 
Aber umso meh am Alex gfalle 

Zytgloggemandli 
      
Dr Pulver isch äu z Basel do 
 
A dr Münzmäss* in dr Muba - ändi Januar,  
sait d'  Frau Vasella zer Frau Humer: sonderbar . . . 
 
. . . aber min Daani mechti wisse, mit Verlaub,  
wie's denn Ihre Maa duet  mache – mit däm  
Gold- fiinschtaub . . . 
 
Dass do nid zvil blybt hängge, bi de Schtiire 
und im Hoor, je meh  jo unserainer vo dem Pulver het, 
umso gresser isch die Gfoor! 
 
Das isch doch wirgglig eifach – sait d' Frau Humer, 
fir das Problem do het myn Franz syn Tamiflumer! 
*World Money Fair 
 
Wunder gits im Wallis immer wider 
 
D's Regionaljournal im Radio, hets hit Obig grad 
gebrunge, im Wallis isch wiederum es veritabels 
Wunder gelunge! 
 
Bald kreist er nimme über ischne Chepf, der Pleitegeier, 
das vermäldet schtolz dur ds' Mikrofon dr Reinhard Eyer 
 
Nach dr Wältexklüsivität bim Raclettechäs, gits neu 
äu bi der Gmeindsfinanzierig  en elegante Wäg  
üs däm  Malaise 
 
Ohni dass er vo sym Glick was weiss, dr Roli Jeanneret, 
het’s Dorf  Mörel fir Schpändegäld scho lang en AOC* 
*Action Obulus Controuvé 
 
Es multikulti-Grüezi for the ZurichCarneval* 
 
En Arbetsgruppe rund um d' Fasnachtsgsellschaft Züri, 
hätt vor Johrzähnte scho, lang vor Pfuri, Gorps und Kniri 
 
S’ traditionelli Bruchtum welle usserzünftig hype, 
so richtig multikulti und mit ganz en Huufe City-Kneipe 
 
En richtig schöni Fasnacht hetis  sölle gä, rund um de  
schöni Zürisee: mit Schtapi-Ehre, Umzug, Gugge,  
Tüfel, Häx und Fee 
 
das das nöd glunge isch, hät sini guete Gründ und lit nöd 
fern, en trendy Zürcher gaht für e rächti Fasnacht halt uf  
. . . Bern! 
*Offener Fasnachtsversuch Zürich 
 
Mir danke 
üsne Sujet-Sponsore UBS, SBB, No wart is, WTO, FBI, 
CIA, Schwizerischi Veterinärepartei SVP,Alkohol Suisse, 
Koufchreftige Verein KV, Bärn Truurismus – und: 
Schwemmland Schweiz, öie schtarch Partner i allne 
Wasser-Falle-Frage. 

